
Waarom is ek gereformeerd – deel 2 (Sola Gratia)
Liturgie

Votum en Groetseën

Ps. 84:1,5  (bl. 426)

Geloofsbelydenis

Sb. 12-3:1,2
Gebed
Skriflesing en prediking

Wet

Gebed

Bediening van doop

Ps. 128:3,4 (bl. 627)
Liefdegawe

Ps. 9:1,7,9,10 (bl. 36)
Seëngroet

Skets

Teks: Efesiërs 2:8-10 (fokus) en ook Johannes 11:33-44
Waarom is ek ŉ gereformeerde gelowige, terwyl daar so baie strominge in die Christendom is.  Ons is besig met ŉ kort reeks preke oor ons identiteit – waarom is ek gereformeerd.

Een van die kenmerke van gereformeerd wees is om te glo aan die beginsel van Sola Gratia.  Onderliggend aan hierdie belydenis is die erkenning van:

Die onwaarheid van die inherente goedheid van die mens

Ons glo so graag dat ons goed is.  Ons glo so graag dat ons dinge kan doen.  Ons glo so graag dat ons nie so sondig is as wat ons regtig is nie.  Hierdie geloof in onsself is nie iets nuuts nie.  Reeds in die vroeë jare van die kerk was daar ŉ man met die naam Pelagius wat hierdie standpunte as waarheid verkondig het.  Hierdie standpunte is vandag nog in baie kerkgroepe in een of ander vorm teenwoordig. Hierdie standpunte is egter die grootste onwaarheid wat daar is.  

Die waarheid van ons sondige self

Die waarheid is dat ons so sondig is dat ons as te ware dood is in ons sonde.  Ons leer nie sonde aan nie.  Sonde is deel van ons – dit is oorgeërf.  Ons sondige aard bring sondige aksies in ons lewens voort en maak ons harte hard teenoor God.  Die Bybel en in besonder die Wet wys ons duidelik op hierdie waarheid in ons lewens.

Die heerlike waarheid van alleen God se genade
Ons kan onsself nie uit hierdie doodheid in ons sonde laat opstaan nie.  God het egter mag oor lewe en dood. Soos Hy Lasarus uit die dood laat opstaan het, so laat Hy ons uit hierdie geestelike dood opstaan.  Ons dra niks daartoe by dat God die wedergeboorte in ons laat plaasvind en ons geloof gee nie.  Ons verdien uit onsself niks.  Alleen God se genade red ons.  Dit is wat Sola Gratia beteken en dit is een van die redes hoekom ons gereformeerd is.
Preek
Geliefdes in ons Here Jesus Christus

Ons is besig met ŉ kort reeks preke wat gaan oor:  waarom is ons gereformeerd?

Verlede week het ek die preek begin deur te vertel van iets wat gedurende my standerd 8 jaar gebeur het. Ons was op veldskool en op ŉ stadium moes ons met rugsakke die berge instap.  Een van die seuns in ons groep het sy rugsak nie behoorlik toegemaak nie en terwyl ons geloop het, het van my maats, sonder dat hy dit agtergekom het, elke paar honderd meter ŉ klip in sy rugsak begin pak.  

Sy rugsak het stelselmatig al hoe swaarder geword, maar omdat hulle dit baie versigtig gedoen het, het die vriend dit nie geweet nie.  Naderhand was sy rugsak baie swaar en het hy gesweet.  Hy kon nie verstaan hoekom ons ons rugsakke so maklik dra en hy syne so moeilik nie, tot hy sy rugsak oopgemaak het...  ...

Die vriend het swaar gedra, omdat hy sy rugsak plus ŉ klomp onnodige bagasie (klippe) moes dra.

Verlede week het ek daarop gewys dat ons in ons geloofslewe ook so maklik onnodige bagasie kan saamdra.  Hierdie verskynsel van onnodige bagasie in ons geloofslewe kom al van die vroegste tye in die kerk voor... Dit was juis weens onnodige geloofsbagasie wat die Hervormers in die 16de eeu teen die Roomse Kerk geprotesteer het.  Hulle het vyf slagspreuke ontwikkel wat ons opskerp teen onnodige bagasie op vyf terreine in ons geloofslewe.  Hierdie slagspreuke is:

· Sola Scriptura

· Sola Gratia

· Sola Fide

· Solus Christus

· Soli Deo Gloria

Hierdie is die vyf slagspreuke van ŉ gereformeerde lewe.  Hierdie is hoekom ons gereformeerd is.

Verlede week ons gehoor waartoe ons opgeskerp word as ons Sola Scriptura bely.  As tema vir ons prediking neem ons vandag nog een van hierdie slagspreuke: Sola Gratia.  Ons is gereformeerd, ons is kinders van die Reformasie, want ons glo Sola Gratia... ...  

Broer en Suster, ‘gratia’ is die Latynse woord vir ‘genade’ of in Engels ‘grace’.   ‘Sola’ beteken ‘alleen’.  Sola Gratia beteken dus ‘alleen genade’.   
Waartoe word ons opgeskerp as ons bely “Sola Gratia”? 
· Onderliggend aan hierdie belydenis is ŉ waarskuwing teen baie gevaarlike maar ook onnodige stuk bagasie wat ons in ons geloofslewe kan saamdra.  
· Onderliggend aan hierdie belydenis is die erkenning van

die onwaarheid van die inherente goedheid van die mens

Wat word bedoel met die inherente goedheid van die mens?
Ons dink en glo so maklik dat ons goeie mense is....  
Kom ons wees eerlik: hoe baie van ons het nie al gedink dat ons eintlik goed is nie.  
· Ons is nie slegte mense nie.  
· Slegte mense is moordenaars en verkragters en kapers en mense wat vloek en drink en te kere gaan.  
· Ons is nie so nie.  Ons probeer goeie lewens lei.  
· Ons maak immers die keuse om goed te doen en nie verkeerde dinge te doen nie.
Geliefdes, wanneer ons op hierdie manier dink gebeur daar onbewustelik iets in ons gedagtes. Ons begin soos volg dink:  ek maak keuses en ek moet beloon word vir my keuses.  Daarom, 

· ŉ moordenaar of verkragter of kaper of mense wat vloek en drink en te kere gaan, moet beloon word vir die keuses wat hulle maak.  Hulle beloning is straf.  

· Daarteenoor, ek wat die keuse maak om ŉ goeie en mooi lewe te lei, moet beloon word vir my goeie keuse.  My beloning vir my mooi en goeie lewe moet vergoeding wees!
Ook in ons geloofslewe kan ons op hierdie manier begin dink.  Ons kan dink dat ons die keuse het om goeie lewens te lei of nie.  

· As ons kies om slegte lewens te lei, dan moet ons as vergoeding deur die Here gestraf word.  

· As ons kies om goeie lewens te leef, dan sal die Here ons met die ewige lewe beloon!

Ja, ons dink die keuse lê by ons om te kies of ons die Here wil dien of nie!  
So is daar ŉ oproep wat ons dikwels van kerkmense hoor:  jy moet jou hart vir die Here gee.  Dikwels word gesê dat jou hart ŉ deur het met ŉ handvatsel net aan die binnekant.  Die Here Jesus staan by die deur en Hy klop.  Hy wil graag in jou lewe inkom maar kan nie, want die deurhandvatsel is aan die binnekant. Net jy kan die deur oopmaak. Jy moet egter die keuse om jou hart vir Hom oop te maak of nie.
Waar kom hierdie gedagte vandaan dat jy die keuse het om jou hart vir die Here oop te maak en met die ewige lewe beloon te word?
· Ongeveer 200 jaar gelede het die Metodisme beweging ontstaan.  Hierdie beweging wou ŉ metode ontwikkel om mense wat die Here nie ken nie, te bekeer.  Deel van hierdie metode was om mense voor die keuse te stel om hul harte vir die Here oop te maak of nie.  

Vanuit die Metodisme het hierdie gedagte wyd in die kerklike kringe versprei.  
· Alle Pinkster en Charismatiese kerke, verkondig byvoorbeeld hierdie gedagte.  

· Ook in baie kerke van sogenaamde gereformeerde oorsprong kom hierdie dwaling voor.
· Maar nog 200 jaar voor die Metodisme beweging ontstaan het (dit was rondom 1610), was daar ŉ man met die naam Arminius wat verklaar het dat elke mens die keuse moet maak om die Here te dien.  
· Hy het gesê dat ons moet weet ons is vol sonde en moet verlos word.  
· Ons kan egter kies om deur Jesus verlos te word of nie.  
· Wanneer ons gekies het om deur die Here verlos te word, dan moet die Here ons verlos.

· Maar selfs ŉ 1200 jaar voor Arminius was daar ŉ man met die naam Pelagius wat selfs verkondig het dat elke mens kan kies om te sondig of nie.  As jy jou hele lewe lank kies om nie te sondig nie, moet die Here jou met die ewige lewe beloon.

Geliefdes, die gedagte dat ons kan kies om die Here te dien of nie, is duidelik ŉ baie ou gedagte wat wyd inslag vind in die meeste kerke met wie se lidmate ons in die wêreld daarbuite te doen het.  Wat sê ons as gereformeerdes oor hierdie gedagte?

Ons sê hierdie gedagte is ŉ onwaarheid.  Dit is vals.  Dit is verkeerd.  

Hoor weer: hierdie gedagte is ŉ onwaarheid.  Dit is vals.  Dit is verkeerd!

· In die jare 400 n.C. het die kerk Pelagius afgewys met ŉ belydenis wat neerkom op: Sola Gratia
· In 1618/1618 het die gereformeerde kerke Arminius by die Dordtse Sinode afgewys met die Dordtse Leerreëls wat in opsomming sê: Sola Gratia
· Vandag nog is ons belydenis teenoor die Metodisme, Pinkster en Charismatiese strominge: Sola Gratia.

Sola Gratia – 
· ons kan ten diepste nie kies om kinders van die Here te wees nie.  
· Ons kan ten diepste nie kies om goeie mense te wees nie.  
· Ons kan nie kies om Jesus Christus in ons harte toe te laat nie, want 

die waarheid is: ons is dood in ons sonde!

In ons teks, Efesiërs 2, stel Paulus hierdie feit in baie duidelike taal.  In verse 1 en 2 het ons gelees waar Paulus skryf: “Julle was dood as gevolg van julle oortredings en sondes wat voorheen julle lewenswyse gekenmerk het.”
Hoor weer: hoekom skryf Paulus was die Efesiërs dood?
Hulle was dood as gevolg van hulle oortredinge en sondes.  In vers 3 skryf hy verder: “Vanweë ons sondige natuur sou ons net soos die ander mense deur God gestraf moes word.”
Ja, die Efesiërs destyds, Paulus self, en ook ons sou vanweë ons sondige natuur gestraf moes word.  Die straf op die sonde is die dood.  Almal van ons sou die ewige dood vir ons sondes moes sterf.  Dit is so seker dat Paulus in vers 1 praat asof die dood al aangebreek het.  Ons was dood as gevolg van ons sondes en oortredings... ...

· Wat nou van die goeie dinge wat ons doen?  

· Sien die Here nie raak as ons goeie dinge doen nie?  

· Sal die Here ons nie beloon vir die goeie dinge wat ons doen nie?

Geliefde, wanneer ons absoluut eerlik is, dan moet ons erken dat ons beste dade steeds vol sonde is.  Dink maar mooi na hoe jou goeie dade ook maar met sonde bevlek is:

· Jy gee dalk vir ŉ bedelaar by jou hek ŉ stuk brood, maar in jou hart verwens jy hom.

· Jy gehoorsaam dalk die verkeersreël om by ŉ rooi lig te stop, maar op die snelweg ry jy vinniger as 120km/h.

· By die skool maak jy dalk maats met iemand wat nie ŉ maatjie het nie, maar jy baklei met ander kinders in die klas.

Dit is duidelik: al doen ons goeie dinge, doen ons ook slegte dinge, en doen ons soms doelbewus sonde al weet ons dit is verkeerd.  Kyk nou mooi:  wanneer iemand ŉ moord pleeg, kyk die hof nie na al die goeie dinge wat die moordenaar gedoen het nie. Die hof kyk na die moord en straf die moordenaar vir die moord.
God kan nie net na ons goeie werke kyk nie.  Hy kyk ook na ons slegte werk, ons sonde, want Hy moet.  Hy is immers die regverdigste Regter wat daar is.  Hy moet reg laat geskied.  Hy moet sonde straf en die straf vir sonde is die ewige dood.

· Watter ongelooflike swaar en onnodige bagasie laai ons nie op mense as ons sê hulle moet goeie dade doen om gered te word nie!

· Watter ongelooflike swaar en onnodige bagasie laai ons nie op mense as ons sê hulle moet kies om die Here te dien nie.

Na ons diepste wese is dit vir ons onmoontlik.  As dit van ons afhang om regtig vir die Here te kies, sonder dat die Here dit vir ons moontlik maak, sal ons nie vir Hom kan kies nie!... Ons is dood in ons sonde! ...

Kom ek gebruik nog ŉ bekende voorbeeld uit die Bybel om ons sonde aan te toon en dat ons die straf vir ons sonde verdien:  In die wet staan dat ons nie mag moord pleeg nie.  Jesus sê egter dat iemand wat net kwaad word vir ŉ ander een, reeds moord in sy hart gepleeg het.  So ŉ persoon moet vir moord gestraf word.    

Wie van ons staan nie maar net vir die oortreding van hierdie een gebod voor God skuldig nie?!  Ons kan onsself nie red nie!
Almal van ons staan skuldig, en dan het ons nog nie eers na die ander nege gebooie geluister nie.

Kom ons luister nou na die hele wet en terwyl ons luister, laat ons mooi nadink hoe ons nie al in ons harte, of openlik al tien die gebooie van die Here oortree het nie...
(Lees nou die Tien Gebooie en laat ŉ paar oomblikke stilte vir oordenking)

Gemeente, dit is baie duidelik: al doen ons goeie dinge – almal van ons oortree die wet en verdien God se straf.  Ons is waarlik dood in ons sonde.

Iemand wat dood is kan niks doen om lewendig te word nie.  In Johannes 11 het ons vroeër gelees van Lasarus wat dood was. Hy is in ŉ uitgekapte graf begrawe.  Daar het hy dood gelê.  Dood!

Hy was nie bloot siek nie of onwel nie.  Hy kon niks doen om met die genade van Jesus saam te werk toe Jesus hom uit die graf uitgeroep het nie.  Hy was dood.  
· Hy kon nie hoor nie.  
· Hy kon nie opstaan nie.  
· Hy kon nie uitkom nie.  
· Nee, hy kon nie eers kies om op te staan of nie.

Tog, toe Jesus hom roep, kom hy uit die graf.  Hoe het hy dit reggekry?

Hy het dit nie reggekry nie. Jesus het dit reggekry.  Jesus het hom opgewek uit die dood.  Jesus het aan hom die lewe teruggegee.  Eers nadat Jesus al hierdie dinge gedoen het, kon Hy op die werk van Jesus in sy lewe reageer en uit die graf uitkom!

Geliefdes, hier vind ons 

die heerlike waarheid van God se genade alleen

Hier sien ons Sola Gratia in aksie: 

· alleen God se genade in Christus kon Lasarus letterlik uit die dood opwek en uit die graf laat kom.  

· Alleen God se genade in Christus kan ons uit ons geestelike dood opwek en gehoorsaam aan die Here maak.
Daarvan skryf Paulus in ons teksverse in Efesiërs 2:8-10 “8﻿Julle is inderdaad uit genade gered, deur geloof. Hierdie redding kom nie uit julleself nie; dit is ’n gawe van God. 9﻿Dit kom nie deur julle eie verdienste nie, en daarom het niemand enige rede om op homself trots te wees nie. 10﻿Nee, God het ons gemaak wat ons nou is: in Christus Jesus het Hy ons geskep om ons lewe te wy aan die goeie dade waarvoor Hy ons bestem het.” 

Hieruit is die duidelik Broers en Susters, 

· Dit is nie ons wat goeie dinge doen en die Here moet ons met die ewige lewe beloon nie.

· Dit is nie ons wat kies om die Here in ons harte toe te laat nie.

Ons kan nie hierdie keuses maak nie, want ons is dood in ons sonde. Kerke wat leer dat ons dinge moet doen om gered te word is besig om swaar onnodige bagasie in ons geloofrugsak te laai:

· Die Roomse Kerk wat verkondig dat ons ons redding moet verdien deur te doen wat die kerk voorskryf, is verkeerd en laai onnodige bagasie op gelowiges.

· Die sektes en kultusse wat verkondig dat jy dinge moet doen anders red die Here jou nie, is verkeerd.

Ja, alle kerke wat voorwaardes stel waaraan ons moet voldoen voor ons gered kan word, is verkeerd.  Onnodige bagasie word op gelowiges gelaai, want jy kan jouself nie red nie al doen jy wat.

Dit is God wat ons opwek uit ons geestelike dood en ons sy kinders maak... ...  Dit is alleen genade van God wat ons red, daarom ons belydenis: “Sola Gratia.”
· Beteken dit ons kan nou maar doen wat ons wil en hoef nie aan die Here gehoorsaam te wees nie.  

· Óf, hoe werk dit dan dat dit vir ons voel of ons ŉ keuse het om die Here te dien of nie?

Dit werk soos volg:

· Terwyl jy dood is in jou sonde, skenk God aan jou, sonder dat jy daarvoor kan vra, sy Heilige Gees.

· Sy Heilige Gees laat die wedergeboorte binne jou plaasvind sonder dat jy dit weet.  Hiermee ontvang jy die lewendmakende geloof van die Here en begin jy glo.

Tot op hierdie punt is jy soos Lasarus wat dood was en pas wakker geword het daar waar hy dood gelê het.  Nou hoor hy die stem van Jesus wat roep en hy reageer daarop.

· Met ons wedergeboorte het God ons opgewek uit ons geestelike dood.  Hy gee jou sy lewendmakende geloof.

· Nou hoor jy sy roepstem en jy reageer daarop.  

· Nou begin jy die Here dien en gehoorsaam.

· Nou gehoorsaam en dien jy die Here nie omdat jy die ewige lewe moet verdien nie, maar uit dankbaarheid omdat die Here dit reeds aan jou geskenk het.

· Iemand wat waarlik die Heilige Gees uit genade ontvang het, sal op die roepstem van die Gees reageer.  Jy sal nou teen jou sonde stry en jou bes doen om gehoorsaam aan die Here te leef.

Kom ons sluit af met die volgende

Vroeër het ek die vergelyking afgewys van waar Christus buite die deur van jou hart staan en klop.  
Daar is gesê die deur van jou hart het nie handvatsel aan die buitekant nie, net aan die binnekant. Christus staan buite en klop.  Jy moet van die binnekant af die deur vir Christus oopmaak.  Vroeër het ek dit is nie hoe die Here werk nie.  Daar is ŉ fout in hierdie vergelyking.

Kom ons stel die fout in hierdie vergelyking reg.  Dan moet ons die volgende sê:
Christus is God.  Hy is almagtig.  Hy het nie ŉ handvatsel nodig om in jou hart in te kom nie.  Hy gaan in en begin in jou woon deur sy Heilige Gees.  Hy laat jou glo en omdat hy jou laat glo, begin jy op sy roepstem reageer.

Kom ek stel dit ook op ŉ ander manier.

Jou hart het gaan staan.  Jy is dood.  Jy kan nie dinge doen om jou te red en die ewige lewe te laat verdien nie.  Christus stuur uit genade sy Heilige Gees in jou hart in en laat jou hart weer klop.  Hy gee aan jou nuwe lewe.  Uit dankbaarheid reageer jy nou op Hom en begin Hom dien – omdat jy verlos is... ...
Aan die begin van die preek het ek gesê dat die Latynse woord ‘gratia’ ‘genade’ beteken.  ‘Gratia’ het ook ŉ tweede betekenis, naamlik ‘geskenk’.

Ons glo Sola Gratia – God skenk aan ons deur sy Seun Jesus Christus en die werk van die Heilige Gees nuwe lewe.  

· Hierdie is al wat ons nodig het om die ewige lewe te ontvang.  

· Hierdie is die grootste geskenk wat daar is en is al wat ons nodig het – Sola Gratia.  

· Hierdie is die grootste genade wat daar is, en is al wat ons nodig het – Sola Gratia.  

Sola Gratia – hierdie is hoekom ons gereformeerd is. 
AMEN

